
Жұбаниязова Салтанат Хамзақызы,
ҚР Заң шығару институты Лингвистика орталығының НҚА 
және халықаралық шарттар жобаларына ғылыми лингвистикалық 
сараптама секторының жетекші ғылыми қызметкері
заң ғылымдарының кандидаты

ЗАҢНАМАНЫ ҮНДЕСТІРУ: 
ЛИНГВИСТИКАЛЫҚ-ҚҰҚЫҚТЫҚ АСПЕКТ

Заңнаманы үндестірудің (үйлестірудің) 
ұлттық заңдардың коллизияларын болдырмау 
және оларды еңсеру тетіктерінде атқаратын 
рөлі ерекше. Заң құқықтық жүйеде нормативтік 
құқықтық актінің негізгі бір түрі ретінде 
үйлесімсіздіктің көзі болмауы тиіс. Заңнаманы 
үндестіру құқық шығармашылық пен құқық 
қолдану салалары заң актілерінің қарама-
қайшылығын немесе алшақтығын жоюға 
ғана емес, сондай-ақ олардың әрқайсысының 
ішіндегі, сол сияқты олардың өзара енуі мен 
өзара байланысындағы осындай қарама-
қайшылықтарды немесе алшақтықтарды 
барынша азайтуға мүмкіндік береді. Бұл 
ретте үндестіру заңнамалық актілердің ішкі 
құралдары көмегімен (үндестіру нормалары), 
сондай-ақ заңды жалпы келісу құралы 
ретінде пайдалану жолымен де жүзеге 
асырылады. «Үндестіру» термині құқықтық 
актілердің атауларында, көптеген заңнамалық 
құрылымдық формулаларда және заңнаманы 
жетілдіру жөніндегі өткізілетін ұйымдастыру 
іс-шараларының тақырыптарында қолданылып 
жүр. 

Жаңадан қабылданған, қабылданатын не 
өзгерген заңдарды қолданыстағы заңнама 
құрылымына үйлесімді етіп енгізу – заң 
шығармашылық қызметіндегі ең күрделі әрі 
өзекті практикалық міндеттердің бірі болып 
табылады. Осы орайда биыл Елбасының 
тапсырмасымен әзірленген қылмыстық сала 
заңдары топтамасын атап өтуге болады. Олар: 
Қазақстан Республикасының қылмыстық, 
қылмыстық іс жүргізу, қылмыстық-атқару 
кодекстері мен тікелей осылардан туындайтын 
кейбір заңнамалық актілерге өзгерістер мен 
толықтырулар енгізу туралы ілеспе заңдары. 
Бұл заңдар топтамасының бір уақытта 
әзірленіп, талқыланып жатқанының да өзіндік 

логикасы бар. Алайда, қоғамда заңға қатысы 
жоқ адамдар, тіпті заңгерлер арасында мұндай 
ауқымды әрі негізгі заңдардың бір мезгілде 
әзірленіп, талқылануына байланысты түрлі ой-
пікірлер туындап жатыр. Десек те, бұл заңдар 
топтамасы қылмыстық-құқықтық және одан 
тікелей туындайтын, бір-бірімен өзара тығыз 
байланысты басқа да құқықтық қатынастарды 
реттейтіндіктен, салалық заңнаманы құрайды. 
Және соған сәйкес олар өзара үндесіп, үйлесіп, 
қылмыстық сот ісін жүргізу процесіндей 
(жасалған қылмыс, оны зерттеу, зерделеу және 
нәтижесінде оны жасаған адамға жаза тағайындау 
не болмаса оны ақтау және одан шығатын өзге 
де салдар) үзілмейтін тұтас бір тізбекке айналуға 
тиіс. Ең соңында бұл тізбек, яғни біздің жағдайда 
қылмыстық сала заңнамасы ұлттық заңнаманың 
бір бөлігі ретінде құқықтық жүйеге үйлесімді 
болып еніп кету керек. Осыдан-ақ, заңды «өмірге 
келтірудің» және оның мемлекеттің құқықтық 
жүйесіне «тегістеліп, төселуінің» қаншалықты 
күрделі әрі қиын процесс екенін байқауға 
болады. Әсіресе, заңнама үндестігі дегенде осы 
заңдардың қазақ тіліндегі нұсқасын әзірлеуде 
арнайы терминдерді (салалық терминология) 
қолдануға байланысты туындап жататын 
проблемалы мәселелер қатты толғандырады. 
Осы орайда қылмыстық сала заңнамасындағы 
азаматтық талапты қамтамасыз етуге қатысты 
қолданылатын бірқатар талас-тартыстар 
туғызып жүрген терминдер мен тұрақты 
тіркестерге тоқталып өтейік. Қолданыстағы 
Қылмыстық іс жүргізу кодексінде «Қылмыстық 
процестегі мүліктік мәселелер» атты бөлімнің 
бір тарауы азаматтық талапқа арналған. Онда 
қылмыстық-іс жүргізушілік қатынасқа түскен 
адамның құқықтары мен міндеттері белгіленіп, 
оған қылмыспен келтірілген моральдық 
және материалдық не мүліктік зиянды өтеу 

құқықтарын жүзеге асырудың тетігі айқын-
далған. Бұл ретте, қолданыстағы Қылмыстық 
іс жүргізу кодексінің 162-бабының 6-бөлігінде 
былай делінген: «Егер азаматтық талапқа 
байланысты туындайтын iс жүргiзу қатынастары 
осы Кодекспен реттелмеген болса, азаматтық iс 
жүргiзу заңдарының нормалары осы Кодекске 
қайшы келмейтiн бөлiгiнде қолданылады», 
сол сияқты азаматтық талаптың қозғалысы 
(о движении гражданского иска), қылмыстық 
қудалаудан иммунитеті бар айыпкерге қатысты 
азаматтық талап қою мәселелері де азаматтық 
сот ісін жүргізу тәртібімен шешіледі, сондай-
ақ азаматтық талапты қарау кезiнде зиянды 
өтеу негiздемелерi, шарттары, көлемi және 
әдiсi азаматтық, еңбек және басқа заңдардың 
нормаларына сәйкес белгiленедi (ҚР ҚІЖК-
нің 162-171-баптар) [1]. Мұндай қатынастар 
туындаған жағдайда жәбірленуші де, 
айыпталушы да арнайы мәртебеге ие болып, 
азаматтық талапкер және азаматтық жауапкер 
болып танылады. Демек, бұл құқықтың 
қылмыстық және азаматтық салаларының өзара 
байланысын көрсетіп қана қоймайды, сондай-
ақ практик-заңгерлердің осындай күрделі 
қатынастарды реттейтін заңнаманы үйлесімді 
шебер қолдана білуін де көрсетеді. Осы себептен 
де заңнаманың барлық жағынан үндесуінің, 
соның ішінде ондағы терминдер бірізділігінің 
маңызы зор екені сөзсіз. Осыған байланысты 
жоғарыда айтылған азаматтық талапқа қатысты 
қолданыстағы заңнамада «иск», «гражданский 
истец», «исковой порядок», «исковое заявление», 
«срок исковой давности», «срок давности» деген 
біртектес арнайы терминдер тізбегі «талап», 
«азаматтық талапкер», «талап қою тәртібі», 
«талап-арыз», «талап арыз қою мерзiмiнiң өтуi», 
«ескіру мерзімі» деп қолданылып, әбден сіңіп 
қалыптасып кеткен. Алайда, әзірленген жаңа 
Қылмыстық іс жүргізу кодексі жобасындағы 
осы аталған терминдер тізбегі қазақ тілінде 
«қуыным», «азаматтық қуынушы», «қуыным 
тәртібі», «қуыным арыз» және сол сияқты 
болып қолданылған ([2]. Қазақ әдеби тілінің 
сөздігі мен қазақ тілінің түсіндірме сөздігінде: 
«Қуыну – қуын етістігінің қимыл атауы, соңына 
жету, бір нәрсенің анық-қанығына жету», ал 
«қуыным» – қуыным жасау, қайтадан іс қозғау, 
шағымданып тергеуге бару» деп, осы түбірлес 
сөздер қолданылған қазақ әдебиеті өкілдері 
шығармаларынан үзінділер келтірілген [3, 212; 
4, 530]. Соның ішінде 19 және 20-ғасырлардың 
тоғысқан кезінде дүниеге келген С. Мұқановтың 
да «Сырдария» атты шығармасы бар. Соған 

қарағанда, «қуыну» және онымен түбірлес 
сөздердің бұдан әлдеқашан бұрын қолданылғаны 
туралы пайымдауға болады. Осылай, 
«Нормативтiк құқықтық актiлер туралы» 1998 
жылғы 24 наурыздағы Қазақстан Республикасы 
Заңының 19-бабының 3-тармағында: «Көнерген 
және көп мағыналы сөздер мен сөз орамдарын, 
эпитеттердi, метафораларды қолдануға, сөздердi 
қысқартуға жол берiлмейдi.», – деп жазылған 
[5]. Тіл пайдаланатын әрбір саланың тілдік 
құралдарды таңдауға және оларды қолданып 
пікір, сөз айтуға қоятын өзіндік талаптары мен 
шектеулері болады. Заң тілі ресми-іскери стильге 
жататындықтан, оның ықшамды жазылуы, 
тілдік құралдардың үнемді пайдаланылуы, 
ойдың әсерлеп, әспеттеп жеткізілмеуі, сөздің 
тура мағынасында пайдаланылуы және тағы 
басқа белгілері тек сол стильге ғана тән өзіндік 
ерекшеліктер болып табылады. Сонымен 
бірге, заң тілі стилінің ерекшеліктеріне қарай 
ондағы қолданылатын тілдік құралдарға да 
мынадай талаптар қойылады: терминнің 
бірмағыналығы; термин мағынасының дәлдігі; 
терминнің қысқалығы немесе ықшамдылығы; 
терминнің тілдегі сөзжасам заңдылықтарына 
сәйкес келуі; терминнің туынды сөз жасауға 
қолайлы болуы; терминде эмоционалдылық 
пен экспрессиялықтың болмауы; эстетикалық 
талаптарға сай келуі. Сондай-ақ ғалымдар 
арасында заман талабына лайық терминнің 
заманауилығы және тағы басқа да талаптар 
айтылып жүр. Осы аталған талаптардың 
сақталуы тұрғысынан алып қарағанда 
да, «қуыну» мен оған түбірлес сөздердің 
прагматикалық (функционалдық) талаптарға, 
яғни оның қолданысқа енгізілгендігі (терминді 
мамандардың, ғылыми қауымның қабылдауы 
немесе жиі қолданылатындығы), екіншісі 
жатық айтылуы (жағымды дыбысталуы) сияқты 
талаптарға сай келмейтіні анық көрінеді [6, 36-
39]. Жоғарыда айтылғандарды қорытындылай 
келе жаңа қабылданатын қылмыстық сала 
заңнамасында орыс тіліндегі «иск» және одан 
туындайтын түбірлес сөздердің қазақша қандай 
нұсқасын қолданған дұрыс?! Қалай болғанда да, 
ең бастысы осы қабылданатын заңдар топтамасы 
мемлекеттің нормативтік құқықтық негізімен 
үндесімді, үйлесімді болуға тиіс. Заңның 
қазақ тіліндегі нұсқасында сол бір «қуыным» 
және одан туындайтын бірқатар терминдердің 
осылай қолданылу салдарынан онымен 
сабақтаса байланысатын ауқымды азаматтық 
заңнаманы толыққанды өзгерту де бүгін мүмкін 
емес. Сонымен бірге, бұл термин осылай етіп 

қолданылған күнде де құқық қолданушылар, 
әсіресе, қылмыстық процесті қазақ тілінде 
жүргізіп отырған лауазымды тұлғалар үшін 
практикада осы заңнамаларды өзара байланыста 

қолдануға байланысты түсінбеушіліктер, 
«адасушылық» туындап, қателіктерге жол 
берілуі мүмкін...

Аталған мақала Қазақстан Республикасының жаңа қылмыстық заңнамасы тұрғысынан 
ұлттық заңнаманы үндестірдің лингвистикалық-құқықтық мәселелеріне арналған. Ерекше назар 
салалық терминдердің бірізді қолданылуы мен олардың осы сияқты терминологияға қойылатын 
талаптарға сәйкес келуі мәселелеріне аударылған. 

Түйін сөздер: құқықтық заңнама, азаматтық заңнама, заңнама үндестігі, терминге қойылатын 
талаптар.

Настоящая статья посвящена лингвистическо-правовым аспектам гармонизации националь-
ного законодательства в свете нового уголовного законодательства Республики Казахстан. Особое 
внимание уделено вопросам единообразия применения отраслевых терминов и их соответствия 
требованиям, предъявляемым к терминологии такого рода.

Ключевые слова: уголовное законодательство, гражданское законодательство, гармонизация 
законодательства, требования к терминам.

This article is devoted to the linguistic-legal aspects of harmonization of national legislation in the light 
of new criminal legislation of the Republic Kazakhstan. Great attention is paid to the questions of similarity 
of the use of branch terms and their appropriation to the requirements demanded to the terminology if this 
kind.

Keywords: criminal legislation, civil legislation, harmonization of legislation, the requirements 
demanded to the terminology.

